
Монгол Улсын Их Хурлын 2016 оны намрын ээлжит чуулганы Хууль зүйн байнгын хорооны 2017 оны 01 дүгээр сарын 03-ны өдөр 

/Мягмар гараг/-ийн хуралдааны гар тэмдэглэл

Хууль зүйн байнгын хорооны дарга Ш.Раднаасэд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр 09 цаг 35 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Ж.Батзандан, Л.Мөнхбаатар, Б.Чойжилсүрэн, Л.Энхболд, С.Эрдэнэ;


Эмнэлгийн чөлөөтэй: Н.Учрал.

Хэлэлцэх асуудалтай холбогдуулан Улсын Их Хурлын гишүүн Ц.Нямдоржийн тавьсан асуултад Улсын Их Хурлын гишүүн Х.Нямбаатар хариулж, тайлбар хийв. 

Нэг. “Хууль зүйн байнгын хорооны 2012 оны 04 дүгээр сарын 25-ны өдрийн 05 дугаар тогтоолд нэмэлт оруулах тухай” Хууль зүйн байнгын хорооны тогтоолын төсөл


Хэлэлцэж буй асуудалтай холбогдуулан Авлигатай тэмцэх газрын дэд дарга Ц.Нямдорж, мөн газрын Тамгын хэлтсийн дарга З.Баасанням, Хяналт шалгалт, дүн шинжилгээний хэлтсийн дарга Х.Хашбаатар, мөн хэлтсийн албаны дарга Ц.Цэцэгдэлгэрэх нар оролцов.

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул, референт П.Хулан нар байлцав. 

Тогтоолын төслийн талаар Авлигатай тэмцэх газрын дэд дарга Ц.Нямдорж танилцуулав.

Танилцуулгатай холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Ц.Нямдорж, Б.Бат-Эрдэнэ, О.Баасанхүү, Ц.Мөнх-Оргил, Х.Нямбаатар, Н.Оюундарь нар санал хэлэв.

Ш.Раднаасэд: -“Хууль зүйн байнгын хорооны 2012 оны 04 дүгээр сарын 25-ны өдрийн 05 дугаар тогтоолд нэмэлт оруулах тухай” Хууль зүйн байнгын хорооны тогтоолын төслийг баталъя гэсэн санал хураалт явуулъя. 

Зөвшөөрсөн:
  11


Татгалзсан:

   2


Бүгд:

84.6 хувийн саналаар Байнгын хорооны тогтоол батлагдлаа.


Уг асуудлыг 10 цаг 05 минутад хэлэлцэж дуусав.

Хоёр. Ажлын хэсэг байгуулах тухай

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул, референт П.Хулан нар байлцав. 

Хууль тогтоомжийн тухай хуульд нэмэлт, өөрчлөлт оруулах тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Н.Учрал, гишүүдээр Улсын Их Хурлын гишүүн Н.Оюундарь, Л.Болд нар томилогдов. 

Хуралдаан 35 минут үргэлжилж, 19 гишүүнээс 13 гишүүн ирж 68.4 хувийн ирцтэйгээр 10 цаг 10 минутад өндөрлөв.

Тэмдэглэлтэй танилцсан: 

ХУУЛЬ ЗҮЙН БАЙНГЫН 


ХОРООНЫ ДАРГА





Ш.РАДНААСЭД

Тэмдэглэл хөтөлсөн: 

ПРОТОКОЛЫН АЛБАНЫ

ШИНЖЭЭЧ






М.НОМИНДУЛАМ
МОНГОЛ УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ 

ХУУЛЬ ЗҮЙН БАЙНГЫН ХОРООНЫ 2017 ОНЫ 01 ДҮГЭЭР САРЫН 03-НЫ  

ӨДӨР (МЯГМАР ГАРАГ)-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Ш.Раднаасэд: -Гишүүддээ өглөөний мэнд хүргэе. 2017 оны ажилд нь амжилт хүсэж байна. 01 дүгээр сарын 03-ны өдрийн хуралдаан нээснийг мэдэгдье. Өнөөдрийн Байнгын хорооны хуралдаанаар хоёр асуудал хэлэлцэнэ. Эхнийх нь Хууль зүйн байнгын хорооны 05 дугаар тогтоолд нэмэлт оруулах тухай тогтоолын төсөл байгаа. 

Хоёр дахь нь ажлын хэсэг байгуулах ийм шийдвэрийг баталгаажуулах ёстой байгаа юм. Хэлэлцэх асуудалтай холбоотой саналтай гишүүн байна уу? Ажлын хэсэг. Оффшорын хууль Нямбаатар гишүүн байна. Нямбаатар гишүүнээ хэлэлцүүлэг хийнэ гэж би ойлгож байгаа Хууль зүйн яам. 

Х.Нямбаатар: -Олон нийтийн хэвлэл мэдээллийн хэрэгсэл сонин сэтгүүлийнхнийг бүгдийг нь оролцуулаад төрийн бус байгууллагын төлөөлөл оролцуулаад хэлэлцүүлэг зохион байгуулъя гэж байгаа юм. 

Ш.Раднаасэд: -Тэрийг хэлэлцэх үед нь ярья. Тэгвэл асуудлаа хэлэлцэж эхэлье. “Хууль зүйн байнгын хорооны 2012 оны 04 дүгээр сарын 25-ны өдрийн 05 дугаар тогтоолд нэмэлт оруулах тухай” тогтоолын төслийг хэлэлцье. 

Нэг. “Хууль зүйн байнгын хорооны 2012 оны 04 дүгээр сарын 25-ны өдрийн 05 дугаар тогтоолд нэмэлт оруулах тухай” Хууль зүйн байнгын хорооны төсөл

Тогтоолын төслийн танилцуулгыг Авлигатай тэмцэх газрын дэд дарга Нямдорж танилцуулна. Микрофон 3.

Ц.Нямдорж: -Эрхэм гишүүдийн энэ өдрийн амар амгаланг айлтгая.

Авлигатай тэмцэх газрын дэд дарга Нямдорж илтгэж байна. 

Улсын хэмжээнд хуулийн үйлчлэлд хамрагдах 38000 орчим албан тушаалтнуудаас хуульд заасан үндэслэлийн дагуу хувийн ашиг сонирхлын мэдүүлэг болон хөрөнгө орлогын мэдүүлгийг цахим систем буюу meduuleg.mn цахим хуудсаар бүртгэж давхар цаасан хэлбэрээр 4 дэх жилдээ гаргуулан авч ажиллаж байна бид нар. 

Албан тушаалтнуудаас гаргаж байгаа ХАСХОМ /хувийн ашиг сонирхлын болон хөрөнгө орлогын мэдүүлэг/-ийг цахимаар гаргуулж авснаар төрийн албан хаагчид мэдүүлгээ интернэт орчин бүхий газраас хаанаас ч мэдүүлж болох бөгөөд улсын хэмжээнд нэгдсэн сан бүрдүүлэх, мэдүүлгийн хяналт шалгалтын ажлыг хуулийн хугацаанд шуурхай зохион байгуулах, хөрөнгө орлогын мэдүүлэгт олон талын судалгаа, дүн шинжилгээ хийх, иргэд олон нийтийн мэдээллээр хангах зэрэг ач холбогдолтой байгаа юм. 

2013 оноос хойш одоог хүртэл ХАСХОМ-ийг цахим хэлбэрээр авч бүртгэхдээ цаасан мэдүүлгээс бүрэн татгалзах зорилго тавьж байсан хэдий ч эрх зүйн орчин бүрдсэн мөртлөө хэрэгжих нөхцөл байдал хангалтгүй явсаар ирсэн юм. Манай улсын хувьд цахим болон тоон гарын үсгийг хэрэглэх эрх бүхий үндсийг тодорхойлж, тоон гарын үсгийг нийтийн түлхүүрийн дэд бүтцийг бий болгож үйлчлэх хүрээний хувьд төрийн нууцад хамаарахаас бусад мэдээ, баримт бичгийг цахим хэлбэрээр шилжүүлэх, дамжуулахтай холбогдсон харилцааг зохицуулах зорилгоор 2011 оны 12 дугаар сарын 15-нд Цахим гарын үсгийн тухай хуулийг баталсан хэдий ч 2016 оноос хойш эхлэн тоон гарын үсэг гэрчилгээ олгох үйл ажиллагаа эрхлэх тусгай зөвшөөрлийг зөвхөн нэг аж ахуй нэгжид олгосон боловч хуулийн хэрэгжилт нь төдийлөн сайн хангагдаж явахгүй байгаа юм. 

Иймд одоогийн үйлчилж байгаа хууль тогтоомжийн хүрээнд мэдүүлэг гаргагч нь ХАСХОМ-ийг мэдүүлээд цахим бүртгэлийн программд оруулаад баталгаажуулсны дараа хэвлэж, мэдүүлгийн хуудас бүр дээр гарын үсгээ зурж, тухайн байгууллагын мэдүүлгийг бүртгэх, хянах, хадгалах эрх бүхий албан тушаалтанд хүлээлгэн өгч Авлигатай тэмцэх газрын даргын 2012 оны 91 дүгээр тушаалын 4 дүгээр хавсралтаар батлагдсан ХАСХОМ-ийг хүлээн авсан тоо бүртгэлд бүртгүүлэх буюу цахимаар болон цаасаар давхар хэвлэж өгдөг хэлбэрээр явж байгаа. 

2013-2016 оны цахим мэдээллийн санд хуулийн үйлчлэлд хамрагдах албан хаагчдын цахимаар болон цаасан хэлбэрээр ХАСХОМ-ээ гаргасан нийт давхардсан тоогоор 161831 албан тушаалтны 161831 ХАСХОМ-ийн бүртгэлтэй байх бөгөөд ХАСХОМ-ийг гаргахдаа зарцуулсан материалын тоо хэмжээг судлан үзэхэд мэдүүлгийг 12 хуудас, их хэмжээний өөрчлөлтийг 6 хуудас байхаар тооцоход 3820.4 боодол буюу 1910214 ширхэг бичгийн цаас, 1364.4 ширхэг принтерийн хор зарцуулж, 90.9 сая төгрөгийн зарцуулалтыг зөвхөн мэдүүлэг хэвлэн гарахад зарцуулан гаргасан тооцоо байдаг юм. 

Авлигатай тэмцэх газраас нийтийн албанд томилогдохоор нэр дэвшсэн этгээдийн хувийн ашиг сонирхлыг урьдчилсан мэдүүлгийг хяналтын үйл ажиллагааг цахимжуулахаар бэлтгэл ажлыг ханган ажиллаад ерөнхийдөө бэлтгэл ажлууд өнөөдрийн хувьд дуусах шатандаа явж байна. Тус газраас жилд дунджаар нийтийн албанд томилогдохоор нэр дэвшсэн 10000 гаруй нэр дэвшигчдийг ХАСХОМ-ийг хянаж хариу хүргүүлдэг. 2015 оны дүнгээр 8119 ХАСХОМ-ийг хянасан бөгөөд мэдүүлгийн дунджаар 15 хуудас байхаар тооцоход 243.6 боодол буюу 121.785 ширхэг бичгийн цаас, 87 ширхэг буюу 121785 нүүр хуудас принтерийн хор зарцуулж нийтдээ 14 сая 490885 төгрөгийг зарцуулсан тооцоо гарсан юм. 

Цаашид ХАСХОМ-ийг хянах ажиллагааг бүрэн цахимжуулснаар мэдүүлгийг цаасан хэлбэрээр авахаас татгалзах нь төсвийн хөрөнгийг хэмнэх, мэдүүлэг гаргагч болон мэдүүлгийг бүртгэх, хянах, хадгалах эрх бүхий албан тушаалтны ажлын ачааллыг тодорхой хэмжээгээр багасгах, цаг хэмнэх ач холбогдолтой байдал ажиглагдаж байгаа юм. Иймд өнөөдрийн байдлаар дээрх тогтоолд заасны дагуу эрх бүхий албан тушаалтнаас тусгайлан баталгааны хуудсыг гаргуулан авдаггүй. Харин эрх бүхий албан тушаалтнаар томилж байгаа тушаалтан холбогдох үүргийн талаар тусгайлан тусгаж тогтоолын хэрэгжилтийг хангаж ажиллахад дөхөмтэй болох юм. 

ХАСХОМ-ийг хүлээж авч бүртгэхдээ давхар цаасаар олон хуудас  хэвлэхгүйгээр баталгааны хуудсыг ашиглах боломжтой бөгөөд өөрөөр хэлбэл, мэдүүлэг гаргах тухай бүрд албан тушаалтан 8-12 хуудас зарцуулдаг байсныг 1-2 хуудас буюу 6 дахин бууруулах боломжтой төдийгүй архивт хүлээлгэх өгөх бичиг баримтын тоо, хэмжээ, эрс багасгах тооцоо судалгааны асуудлууд гарч байгаа юм. Иймд эрх бүхий албан тушаалтнаас гаргуулан авах баталгааны хуудсыг албан тушаалтны ХАСХОМ, ХАСУМ /хувийн ашиг сонирхлын урьдчилсан мэдүүлэг/-ийг цахимаар үнэн зөв мэдүүлсний илэрхийлэх баталгааны хуудсын хамт Улсын Их Хурлын Хууль зүйн байнгын хорооны 2012 оны 05 дугаар тогтоолын 7 дугаар хавсралтаар дээрх гурван төрлийн баталгааны хуудасны маягтыг боловсруулан та бүхэн хүргүүлэн танилцуулж байгааг илтгэе. Илтгэж дууслаа. 

Ш.Раднаасэд: -Ажлын хэсгийг танилцуулъя. Авлигатай тэмцэх газрын  хэлтсийн дарга Баасанням, Авлигатай тэмцэх газрын Хяналт шалгалт, дүн шинжилгээний хэлтсийн дарга Хашбаатар, мөн хэлтсийн албаны дарга Цэцэгдэлгэрэх гэсэн бүрэлдэхүүн байна. Хэлэлцэж байгаа асуудалтай холбогдуулан асуулт асуух гишүүн байна уу? Алга уу? Асуулт асуух гишүүн алга. Үг хэлэх саналтай гишүүд байна уу? Нямдорж гишүүнээр тасаллаа, Бат-Эрдэнэ аварга, Бат-Эрдэнэ гишүүн.

Ц.Нямдорж: -Би эртээд энэ хөрөнгө орлогын мэдүүлэгтэй холбоотой байр сууриа хэлсэн юм л даа. Одоо дахиад хэлье. Хууль зүйн байнгын хорооны тогтоолоор хэм хэмжээ маягийн юм тогтоосон нь шийдвэр гаргаж байгаа нь буруу. Энэ Их Хурлын тогтоолоор шийдэгдэх ёстой асуудал. Хууль зүйн байнгын хороонд хэм хэмжээ тогтоосон шийдвэр гаргах эрх байхгүй. Энэ чинь хэрэг дээрээ тогтоол нэртэй хууль маягийн юм болоод байгаа шүү дээ. Тийм учраас та нар энэ юмаа батлуулж аваад ер нь Их Хуралд хөрөнгө орлогын мэдүүлэгтэй холбоотой асуудлыг Хууль зүйн байнгын хороогоор биш Их Хурлаар шийдүүлэх төсөл санаачилж тэрийгээ оруулж ирж батлуул. Аль болгон ингэж хууль мэддэггүй хүмүүсийн дураараа авирладаг шийдвэрээр явах юм бэ? Үүнийгээ Авлигатай тэмцэх газар асуудал хариуцсан хүмүүст хэлж байна шүү. Та нар үүнийгээ батлуулж аваад Их Хурлын тогтоолын төслийг боловсруулаад саналыг нь аваад холбогдох газраас нь тэгээд оруулж ирж үүнийгээ батлуул. Байнгын хороогоор асуудал шийдэж байгаа чинь үндсээрээ буруу хууль бус. Үндсэн хуульд Их Хурал хууль тогтоомж гаргана гээд заачихсан байдаг болохоос биш, Хууль зүйн байнгын хороонд Их Хурлыг төлөөлөх эрх байхгүй. 

Долоон найман хорооны ганц хороо нь энэ. Үүнийг ойлголцоод Раднаасэд даргаа, яамаар байгаа юм. Эд нарт тодорхой хугацаа зааж өгмөөр байгаа юм. Хаврын чуулганаар хөрөнгө орлогын мэдүүлэгтэй холбоотой асуудлыг хэлэлцэхээр тооцож Байнгын хорооны протоколд оруулаад тэгээд та нар 04 дүгээр сарын эхэн хавиар санал оруулж ирээд Их Хурлаар хэлэлцүүлэх ажлыг зохион байгуулах хэрэгтэй. Ингэж хуулийн орчинд оруулах хэрэгтэй. Өөр надад санал алга. 

Ш.Раднаасэд: -Бат-Эрдэнэ гишүүн.

Б.Бат-Эрдэнэ: -Баярлалаа. Тэгэхээр хэд хэдэн маягтуудыг бүртгэх, хадгалах, хянах журамд өөрчлөлт оруулаад нэлээн хөнгөвчлөөд цаг хугацаа, цаас, зардал бүх талаас нь хөнгөвчилсөн үйл ажиллагаа, маягттай болгох гэж байгаа юм байна л даа. Тэгээд энэ зөв зүйтэй байх. Ер нь Авлигатай тэмцэх газар байгуулагдсанаас хойш хөрөнгө орлогын мэдүүлэг бүртгэдэг, энэ ажил хөрөнгө орлогын мэдүүлгээ худлаа мэдүүлсэн ийм хүмүүст хуулийн дагуу хариуцлага хүлээлгэе гээд яг энэ талаар дорвитой ажил зохиогдож байгаа юм байна уу. Нэг талдаа дотооддоо 3000 гаруй хүн билүү, 30 хэдэн мянган хүнийг 38000 хүнийг хөрөнгө орлогын мэдүүлэг авч байгаад хамгийн түвэгтэй юм бол ажил алба хашиж байгаа хүмүүс санал гэдэг юм халдварт тахал өвчин маягтай болчихсон юм уу хаашаа юм бэ. Заримдаа зовлонтой юм сонсогдоод байх юм. Үүнийг журамлах, цэгцлэх хэрвээ хууль зөрчих юм бол хариуцлага хүлээлгэдэг ийм алхам алдаа уруу орохоос нь урьдчилан сэргийлдэг ажил л даа. Энэ маань хэр үр дүнтэй явж байгаа юм бэ, үүн дээр нэлээн сайн дүгнэлт хийх, үнэлгээ мониторинг хийх ийм ажлаа эрчимжүүлэх чиглэлийн юм хэрэгтэй байгаа шиг ойлгогдоод байгаа юм. Тэгээд үүнийг дэмжиж байгаа. 


Нөгөө талдаа дотооддоо ажил явуулахаас гадна оффшорын тухай асуудал чинь тэнгэрт тултал ярьж байгаа шүү дээ. Тэгээд төрийн өндөр эрх мэдэлтэй байсан хүмүүс оролцсон, хувийн хэвшил пүүс компанийн нөхөдтэй нийлээд гадны хүмүүстэй нийлээд гадаадын оффшор, Швейцарын банкнуудаар хэдэн арван сая доллар оруулж гаргаад тэгээд оффшор бүс данснуудад байршуулаад байдаг. Ийм асуудлуудыг яаж ажиллах юм бэ, хууль эрх зүйн талаасаа гацаа түгжээ байдаг юм уу, эсвэл та нөхөд маань өөрсдөө санаачилга оролцоо хангалтгүй байна уу, гадна талаасаа авах мэдээлэл, харилцах боломж нь хязгаарлагдмал байдаг юм уу, ийм мэт зүйлүүдээ авч үзмээр юм шиг ингэж ойлгогдоод байгаа юм. Оруулж ирж байгаа асуудлыг дэмжиж байгаа. 

Ш.Раднаасэд: -Бат-Эрдэнэ гишүүнд баярлалаа. Өнгөрсөн одоогоос хоёр хурлын өмнө Нямдорж гишүүний ярьсан саналыг үзсэн юм. Тэгэхээр Авлигатай тэмцэх газрынхан ингэмээр байна. Байнгын хорооны гишүүд санаачлаад өгье. Авлигын эсрэг хуулийнхаа 10.7, Сонирхлын зөрчлийн хуулийнхаа 23.8 дээр өөрчлөлт хийхгүй бол энэ чинь Байнгын хороо гээд биччихсэн юм байна. Нэгдүгээрт үүнийгээ янзалж Их Хурал гэж өөрчлөлтийг нь хийх  хэрэгтэй байна. Хоёр дахь юм нь энэ хүрээнд дахиж давхар ярих юм бол ашиг сонирхлын зөрчлийн мэдүүлэг гаргаж байгаатай холбоотой маш их гомдол саналыг гишүүд гаргаж байсан. Сонирхлын зөрчлийн хуулийн нэмэлт, өөрчлөлттэй холбоотой, оффшортой  холбоотой хууль дээр ч гэсэн ярьж байсан. Байгууллага нэг хэлтсээс нөгөө хэлтэс рүү шилжихэд хүртэл ажилд шинээр томилогдож байгаа юм шиг мэдүүлэг гаргадаг байдлыг нэгдүгээрт засах ёстой юм. 

Хоёрдугаарт, Авлигын эсрэг хуулийн үйлчлэлд хамаарах этгээдүүдийн тоог цөөлөх юм уу, яах юм бэ, үүнийгээ харахгүй бол 30-40 мянгаараа мэдүүлэг гаргаад байдаг. Түүний үр дүн өнөөдөр ямар хэмжээнд байна вэ гэдгийг эргэж харж үүн дээр өөрчлөлт оруулах санал онол юу байна вэ үүнийгээ нэмээд 5 дугаар тогтоолоо бүтнээр нь шинэчилсэн байдлаар ирэх хаврын чуулганд ямар ч байсан үүнийгээ амжиж оруулж ирээрэй гэж протоколоор хэллээ. Та бүхэн очиж ажлаа хийнэ биз. 

Санал хэлж асуулт асууж дууслаа. Санал хураалт явуулъя. Баасанхүү гишүүн уучлаарай.

О.Баасанхүү: -Баярлалаа. Би Хууль зүйн байнгын хороонд ороогүй учраас хоцорч та бүгдэд ачаалал удсанд уучлаарай. Би энэ тогтоолын төслийг нэг талаасаа дэмжиж байгаа юм. Цаашдаа Авлигатай тэмцэх газрынхан зарим нэг юм дээр анхаармаар байна. Ялангуяа ажилд орох гэж байгаа хүмүүсийн хугацааг маш удаадаг. 14 хоног гэдэг чинь юу гэсэн үг юм бэ. Тэгээд зарим хүн сар цалингүй томилогдож чадахгүй. Гэтэл улс төрчдийг өдөрт нь гаргаад өгдөг цаг минутын дотор. Жишээ нь, сая Эрүүл мэндийн сайдаар томилогдсон хүн миний мэдэж байгаагаар маш том эмнэлэгтэй байсан. Тэгээд эмнэлэгтэй мөртлөө ашиг сонирхлын зөрчилгүй гээд гаргачихсан. Юу гэж харагдаж байгаа вэ гэхээр эмнэлгээ зарчихсан харагдаад байгаа юм. Нэг өдрийн дотор худалдаад авчихдаг ямар сүрхий хөрөнгөтэй хүн байна вэ. Тийм баян хүн байгаа бол баян хүмүүсийг нь гаргаж ирээд ийм баян хүн байгааг ард түмэнд зарламаар байна. 

Би нэг газар томилогдохын тулд хэнд ч хамаагүй юмаа нэг өдөр нэг секунд минутын дотор зарчихдаг юм бол энэ Авлигатай тэмцэх газар дээр өөрийнхөө талаас ашиг сонирхлын зөрчилгүй юм шиг боловч нөгөө талаасаа өөр болж харагдаад байгаа юм. Тэгэхээр үүнийг анхаараач. 

Хоёрдугаарт, үндэслэлгүй хөрөнгөжих гээд хуулийн заалт байгаа шүү дээ. ХОМ-ийг буруу бөглөсөн зөв бөглөсөн гэдгийн цаад утга нь юу вэ гэхээр жишээлбэл, 9.2 тэрбум доллар байна гээд юм яригдаад байна шүү дээ хэвлэлээр. Тэр заавал оффшорын хууль гэж байхгүйгээр тэр хүн үндэслэлгүй хөрөнгөжиж, төрөөс төрсөн тэрбумтан болжээ гэдэг утгаараа хөрөнгөө тайлбарла гээд магадгүй ах дүү хамаатан садан нь мөнгө төгрөг олоод тэр хүн хөрөнгөтэй болсон байж болно шүү дээ. Тэгвэл зүгээр. Хөрөнгөө бүрэн тайлбарлаж чадахгүй бол Монгол Улсын өнөөдөр хүчин төгөлдөр үйлчилж байгаа хуулиар үндэслэлгүй хөрөнгөжих гэдэг заалтаар шийдэгдэж болно шүү дээ. Тэгэхээр ийм юмыг хийхгүй байгаад нь би гайхаад байгаа юм. Дээрээс нь ямар ч хамааралгүй гэж хэлж болохоор хүмүүсээс ХОМ аваад байх юм. Үүнийг цэгцэлмээр байна. 

Жишээ нь, Их Хурлын гишүүний зөвлөх ХОМ бөглөнө гээд зовлонтой юм яваад байна л даа. Улсын Их Хурлын гишүүн зөвлөхөө хэдэн ч удаа сольж болно шүү дээ. Өөрийнхөө бүрэн эрхийн хугацаанд дөрвөн жил нэг хүнээр зөвлөх хийлгэнэ гэхгүй энэ чинь улс төрийн албан тушаал учраас улс төрийн албан тушаал чинь төрийн жинхэнэ албан хаагчаас ялгаатай нь байнгын хөдөлгөөнтэй байдаг. Тэгэхээр байнгын хөдөлгөөнтэй байдаг гэдэг утгаараа тодорхой хэмжээгээр өөрчлөөд явж болно. Гэтэл нэг Их Хурлын гишүүнд байнгын ажлын орон тооны байр дээр биш. Энд чинь Их Хурлын гишүүний зөвлөхийн өрөө тасалгаа гэж байхгүй. Тийм хүнийг ХОМ заавал бөглөдгийг болиулж болдоггүй юм уу. Зөвлөх чинь хамаатан нь биш, зүгээр тэр хүнийг сонгогдсон гишүүнд цаашаа үйл ажиллагаагаа хэрхэн явуулах, хууль тогтоомжоо хэрхэн зөв боловсруулахад нь тусалдаг. Ер нь Их Хурлын гишүүд чинь санхүүгийн эрх мэдэл ч байхгүй шүү дээ нарийндаа. Заавал 76 нэмэх нь дахиад 76 хүний ХОМ. Та нарын бааз ч гэсэн нэлээн хэтэрхий өргөн болоод ач холбогдолгүй харагдаад байгаа юм. Тэгээд дөрөв дөрвөөр нь нэмээд 4 жил тутамд нөгөө бааз чинь нэмэгдээд байна л даа. Ах дүү, хамаатан садан байж болно л доо. Дээрээс нь зарим нэгэн шаардлагагүй зүйлийг интернэтээр гишүүдийн нэр хүндийг унагааж байгаа юм шиг мэдээллүүдийг илэн далангүй ил тод тавиад байгаа юм. Жишээ нь, би шилэн дансыг хэлмээр байгаа юм л даа. 

Шилэн дансны хуулийг хэрэгжүүлж болно. Тэрийг хэрэгжүүлэх ёстой. Гэхдээ санхүүгийн анхан шатны баримтыг интернэтэд тавь гээд яваад байгаа юм нэг ёсондоо цахим дээр. Тамга тэмдэг гарын үсгийг хуурамчаар үйлдвэл яах вэ, компани тэгдэггүй биз дээ. Намайг 6 сая төгрөгийн гүйлгээ хийсэн гээд хууль ёсны дагуу хийсэн байгаа. Тэгэхэд тэрийг заавал ингээд анхан шатны санхүүгийн баримтыг нь тавьчихсан байгаад нь би гайхаад байгаа юм. Тэгэхээр үүнийг боловсронгуй болгоод мэдээлэл, гүйлгээний утга, гүйлгээ хийсэн байгууллага нь байвал болно биз дээ. Заавал нэгдүгээр гарын үсэгтэй тэр тамга тэмдэгтэй байвал цахим ертөнц чинь янз бүрийн юмыг хуурамчаар үйлдээд бид нарыг гэмт хэрэгт гүтгэх юм уу, аюулгүй байдал тал ч юм уу нөгөө байгууллагын санхүүгийн дотоод асуудал яах вэ гэдэг чинь сонин байна л даа. Дээрээс нь нэг гаргасан зөрчилтэй холбоотойгоор мэдэгдэл өгөөд дахиад нөгөөдөхөө үгүйсгэдэг байдлаа болимоор байна Авлигатай тэмцэх. Жишээ нь миний мэдэж байгаа Эрдэнэтийн Бадамсүрэн дээр та нар зөрчилтэй гэж өгч байсан санагдаад байгаа юм дэд сайд болоход нь. Одоо зөрчилгүй гээд Эрдэнэтийн үйлдвэрийн захирал болоод явж байгаа шүү дээ. Энэ мэт олон хүнийг дэс дараагаар нь хэлж болно л доо. Би хүн болгоныг хэлээд яах вэ. 

Ш.Раднаасэд: -Мөнх-Оргил гишүүн санал хэлэх үү?

Ц.Мөнх-Оргил: -Маягтын хувьд асуудал алга. Түрүүн Нямдорж сайдын хэлснээр Их Хурлын тогтоолын төсөл болгоод оруулж ирээд батлуулна биз. Төрийн зарим өндөр албан тушаалтнуудад ашиг сонирхлын зөрчилтэй эсэх асуудлаар дүгнэлт гаргаж өгөөд байгаа шүү дээ. Дүгнэлтүүдийг сонгуулийн дараа шинэ Засгийн газар бүрэлдээд дараа дараагийн албан тушаалтнууд томилоход харж байхад ийм юм ажиглагдаад байх юм. Ерөөсөө тэр салбарт ажиллаж байгаа эсвэл тэр салбарт ямар нэгэн байдлаар бизнесийн үйл ажиллагаа явуулж байгаа л бол заавал ашиг сонирхлын зөрчилтэй байх ёстой юм шиг ойлголт нийгэмд төрүүлээд байна. Үүн дээр Авлигатай тэмцэх газрын бодож зарим тохиолдолд хуульд тодруулах зүйл байвал бидэнд саналаа оруулж ирж болж байна. Зарим тохиолдолд та нар хүний нэрийг нь заахгүйгээр жишээ гаргаж хэлж болж байгаа юм. Ийм тохиолдолд энэ хүнийг бид нар ашиг сонирхлын зөрчилтэй гэж үзнэ гээд нэр усаар нь биш гаргаад тэгэхгүй бол албан тушаалд нэр дэвшиж байгаа хүмүүс чинь өөрсдөө мэдэхгүй байгаа шүү дээ. Жишээ нь эмч хүн байлаа гэж бодъё, эсвэл хувийн эмнэлэгтэй байлаа гэж бодъё. Хувийн эмнэлэгтэй хүн эрүүл мэндийн салбарыг аваад явахад заавал ашиг сонирхлын зөрчил байна гэсэн үг биш шүү дээ. Эсвэл барилгын компанитай хүн барилгын салбарыг аваад явна гэдэг нь заавал ашиг сонирхлын зөрчил тэнд гарна гэсэн үг бас биш. Гарсан байлаа гэхэд тэр хүн энэ  хуулийнхаа дагуу төрийн албан тушаалтныхаа ёс журмыг баримтлаад ийм сонирхлын зөрчил гарч байна, ийм шийдвэрүүд дээр би оролцохгүй гээд үүнийгээ дэлгээд ил тод тавиад тэр шийдвэрээс холдох юм бол ашиг сонирхлын зөрчлөөс бид нар урьдчилан сэргийлж байгаа юм. Тэгэхгүйгээр хэрвээ сүүлийн 6 сарын жишгээр авах юм бол салбараа мэддэг, ямар нэгэн байдлаар тэр салбартаа гар хөл оролцож байсан мэдлэг боловсролтой, туршлагатай тэр тусмаа тэр салбартаа ямар нэгэн хэмжээнд бизнес хийж байсан хүн бол хэзээ ч тэр салбарыг удирдах юм уу, тэр салбарт чухал үүрэгтэй оролцох бололцоогүй болчих гээд байна л даа. Тэр чинь өөрөө манайхан шиг боловсон хүчин цөөтэй ийм орны хувьд асар том хохирол шүү дээ. 

Ашиг сонирхлын зөрчлийн тухай хуулийн чинь үндсэн санаа нь урьдчилан сэргийлэх зүйл байгаа юм. Тэгэхээр урьдчилан сэргийлэх ажил дээр юм хийгээч. Юм хийхийн тулд саяын миний хэлээд байгаа шиг шаардлагатай бол хуульд тодруулга оруул, нэмэлтүүд оруул, шаардлагатай бол зарим нэгэн тайлбарууд гарга. Шаардлагатай бол сургалт явуулаад түрүүн миний хэлээд байгаа шиг нэр ус гаргахгүйгээр ийм хүн байлаа, ийм эмнэлэгтэй байлаа. Энэ эмнэлгээсээ зарчихсан бол ингэж ойлгоно. Зараагүй ах дүүдээ өгсөн гэхдээ үйл ажиллагаа явуулж байхдаа  тендер, мөнгөтэй төгрөгтэй холбоотой, томилгоотой холбоотой юм дээр оролцохгүй. Үүнийгээ зарлаад явбал ашиг сонирхлын зөрчилгүй болон энэ ашиг сонирхлын зөрчлөөс урьдчилан сэргийлж байна гэж ойлгож болно гэдэг ийм тайлбарууд хэрэгтэй байна. Үүн дээр Авлигатай тэмцэх газрынхан тодорхой ажил  хийгээд Байнгын хороонд ажлаа танилцуулаарай гэж хүсэлт байна. 

Ш.Раднаасэд: -Нямбаатар гишүүн.

Х.Нямбаатар: -Баярлалаа. Энэ тогтоолын төслийг бүхэлд нь дэмжиж байгаа. Мэдээж  хэрэг цаг зав, хөрөнгө хэмнэж байгаа. Авлигын эсрэг хууль, Ашиг сонирхлын хуульд нэмэлт, өөрчлөлт оруулж хөрөнгө орлогын урьдчилсан мэдүүлгийн маягт болон жагсаалт баталдгийг Нямдорж гишүүний хэлж байгаачлан Улсын Их Хурлын тогтоолоор баталдаг. Тэр хуулийн төсөл санаачилъя. Зарим гишүүнтэй хамтраад санаачлаад явъя гэж бодож байна. 

Хоёр гэвэл тэр ялангуяа Засгийн газрыг бүрдүүлэхтэй холбоотой Улсын Их Хурлын эрх нь өөрөө Үндсэн хуульд заасан цор ганц Үндсэн хуульд хадгалагдаж байгаа Улсын Их Хуралд хадгалагдаж байгаа эрх. Үүнийг хуульд тодорхой зохицуулж өгөхгүй бол Үндсэн хуульд Засгийн газар бүрдүүлэх цор ганц эрхэд нь хөндлөнгөөс Авлигатай тэмцэх газрын дүгнэлтээр энэ эрхийг хөндөж байгаа мэт  ийм зүйлс харагдаж байгаа. Үүнийг цаашид хууль санаачлахдаа хэдүүлээ тал талаас нь Авлигатай тэмцэх газрынхантай ярилцаад байгаад зөрчлийг арилгах ёстой байх гэж бодож байна. Одоо хууль батлагдах процедур маань Хууль тогтоомжийн хуулиар тодорхой нэмэлт, өөрчлөлт маань тодорхой хугацаа авах учраас би Авлигатай тэмцэх газрынханд би нэг зүйл хэлье. Манай ажлын хэсэг дээр ярьсанчлан тодорхой хугацаанд хэдүүлээ Баасанхүү гишүүний хэлээд байгаа 38900 хүнээ 17300 гэдэг тэр тоо руу авчиръя. Франц улс 80 сая хүн амтай дэлхийн том гүрэн ердөө 7000 хүнийг урьдчилан сэргийлэх энэ орчиндоо хянаж байгаа. Гэтэл манайх өнөөдөр хүн ам цөөн төрийн албаны бүтэц давхарга цөөн атлаа бараг 40000 орчим хүнийг энэ бүтцээрээ хянадаг. Тэгээд танай байгууллага ачаалал хүндэрдэг ийм асуудлууд үүсэж байгаа. Сая гишүүдийн дийлэнх нь урьдчилсан мэдүүлэгтэй холбоотой хугацаа алдаж байгаа асуудлыг ярьж байна. Тэгэхээр хэдүүлээ ярьсанчлан богино хугацаанд 17300-г эцэслэж оруулж ирмээр байна. 

Хоёр гэвэл 17300-тай давхцаад бас тоо орж ирэх ёстой. Нямдорж дарга мэдэж байгаа болов уу, үгүй болов уу. Нийтийн албанд хувийн ашиг сонирхлыг зохицуулах урт нэртэй хуульд нэмэлт, өөрчлөлт оруулам замаар оффшортой тэмцэх энэ асуудал хуульчлагдах гээд явж байгаа. Тэгэхээр үүн дээр хамрах хам хүрээг нь хэдүүлээ ярилцаж байгаад нэн яаралтай наад жагсаалттайгаа орж ирэх ёстой шүү. Үүнийг богино хугацаанд та бүхэн маань шийдээрэй гэдэг зүйлийг хэлье. Үндсэн хуульд заасан эрхтэй нийцүүлж Авлигын тухай хууль, Ашиг сонирхлын зөрчлийн тухай хуульд нэмэлт, өөрчлөлт оруулах дээр ажлын хэсэг ажиллая. Гишүүд санаачлаад хуулийн төсөл өргөн барья гээд тэрийг хэлэх гэсэн юм. Баярлалаа. 

Ш.Раднаасэд: -Оюундарь гишүүн.

Н.Оюундарь: -Ерөнхийдөө хөрөнгө орлогын мэдүүлгийг цахим байдал руу оруулж байгаа нь хөрөнгө мөнгө, хүч бүх юмаа хэмнэж байгаа байдал сайн байна. Тэгээд цахим байдлаар болгох нь зөв зүйтэй гэж ойлгож байна. Нөгөө талаар ганц хоёр санал хэлье гэж бодсон юм. Ерөнхийдөө хөрөнгө орлогын мэдүүлэг гаргаж байгаа тохиолдолд ялангуяа урьдчилсан мэдүүлэг гаргаж байгаа тохиолдолд энэ 30-40 минутын дотор хурдан урьдчилсан мэдүүлгээ гарга гэдэг асуудал тавигддаг. Тэгж байгаа тохиолдолд хүнд мартах санах зүйл байдаг. Тийм учраас Авлигатай тэмцэх газар маань тэрийг хорих, хянах, юм болгоныг нь болохгүй бүтэхгүй талаас нь биш, харин эсрэгээр бас нэг үйлчилгээний байгууллага шиг нөхөр минь хэзээ нэгэнт цагт дээр үед ягаан ногоон салбар өгч байсан түүнийх нь хувьчлалын дагуу ягаан ногоон салбараа мартсан тохиолдол гараад ажил албан тушаалаасаа хүртэл бууж байсан тохиолдлууд байгаа. Тийм учраас санамсаргүй байдлаар хүн мартдаг. Магадгүй ах дүү хамаатан садандаа машин тэргээ бэлэглэдэг 1990 онд тэрийгээ санахгүй байж магадгүй. Тэгж байхад урьдчилсан мэдүүлэг дээр мартдаг тохиолдлууд зөндөө гардаг. Тийм учраас үүн дээр Авлигатай тэмцэх газар бодолцож үзэх хэрэгтэй юм болов уу гэсэн ойлголт байгаа.

Хоёр дахь асуудал түрүүн Мөнх-Оргил сайд миний  хэлэх гэж байсныг хэлчихлээ л дээ. Тухайн салбартаа ажиллаж байгаа тухайн салбартаа ялангуяа хувийн эмнэлэг байдаг юм уу, тэр салбартаа ажиллаж байгаа барилгын компани, газар тариалангийн компанитай хүн нь өөрөө тэр салбарыг хэнээс ч илүү сайн мэдэж байгаа. Эмнэлэгтэй хүн юуг мэдэх вэ гэхээр өвчтөнд ямар бэрхшээлүүд тохиолддог вэ, асрагчид ямар байдаг вэ, сувилагчид ямар байдаг вэ, эмчид ямар байдаг вэ тэр болгоныг өөрөө гардаж бие махбодоороо орчихсон хүнд энэ салбараа удирдана. Түүнээс биш хөрөнгө мөнгөгүй гэдэг юм уу, эсвэл тэр салбарт огт ажиллаагүй тэр салбартаа хувийн хэвшилд ажиллаагүй хүнийг бид нар тэр салбарын сайдаар тавьж болохгүй гэсэн үг ерөөсөө огт биш. Харин эсрэгээр магадгүй тэр хүнийг та нар чи хувийн эмнэлэгтэй юм байна ажилд томиллоо. Түүнийх нь дараа тендер элдэв долоон юмаа хувийн эмнэлэгтэй өгч байна уу үгүй юу гэдгээ хянах ёстой болохоос биш ямар нэгэн байдлаар энэ нь өөрөө тэр салбартаа ажиллах, ажиллахгүй байх шалтгаан биш юм гэдгийг хэлмээр байна. Энэ маань өөрөө эцсийн бүлэгтээ хэлж байхад ямар нэгэн байдлаар хувийн хэвшилд ажиллах тэр салбарын хүмүүсээ гаргахгүй байх тийм дохио болоод байна. 

Дараагийн нэг асуудал нь хөрөнгө орлогын мэдүүлэг гаргаж байгаа төрийн албан хаагчдынхаа тоог нэлээн багасгамаар байна. 38900 хүнээс хөрөнгө орлогын мэдүүлэг авч байна гэдэг бол маш их тоо. Энэ нь өөрөө маш их хүнд суртлыг бий болгодог. Тийм болохоор үүнийг багасгах тал дээр бүгдээрээ ажиллах  хэрэгтэй болов уу гэсэн тийм ойлголт байна. 

Ш.Раднаасэд: -Тэгээд гишүүдийн гаргаж байгаа саналыг анхааралтай бичиж аваарай. Үүний цаана олон юм байгаа шүү дээ. Та нар сонирхлын зөрчлийн хуулийн 20 дугаар зүйл гээд аж ахуйн үйл ажиллагаа эрхлэхтэй холбоотой хориглолт гээд энэ огт хэрэгждэггүй заалтууд хийвэл энэ дотор их юм байгаа шүү. Ингээд үг  хэлж дууслаа. Санал хураалт явуулъя. 

“Хууль зүйн байнгын хорооны 2012 оны 04 дүгээр сарын 25-ны өдрийн 05 дугаар тогтоолд нэмэлт оруулах тухай” Хууль зүйн байнгын хорооны тогтоолын төслийг баталъя гэсэн томьёоллоор санал хураая. 

84.6 хувиар санал дэмжигдлээ. Ингээд тогтоолд нэмэлт оруулах тухай тогтоолын төсөл батлагдсанд тооцъё.

Дараагийн асуудалдаа оръё. 

Хоёр. Ажлын хэсэг байгуулах тухай

Хууль тогтоомжийн тухай хуульд нэмэлт, өөрчлөлт оруулах тухай асуудлаар Засгийн газраас хуулийн төсөл өргөн барьсан байгаа. Үүн дээр ажлын хэсэг байгуулсан тогтоол албажуулах нь зүйтэй болов уу гэж бодоод байна. Учрал гишүүнээр ахлуулаад Оюундарь гишүүн, Болд гишүүн орох уу? Хууль тогтоомжийн тухай хуульд нэмэлт, өөрчлөлт яагаад вэ гэхээр танай бүлгийн гишүүдээс үүнийг заавал Байнгын хороо дээр яриач гээд байгаа учраас албан ёсоор, тэгвэл Болд гишүүн орлоо. Ингээд 3 гишүүнтэйгээр ажлын хэсгийг байгуулсанд тооцъё. 

Өнөөдрийн хуралдаанаар хэлэлцэх асуудал дууслаа. Байнгын хорооны гишүүддээ баярлалаа. 

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ 
                                                      М.НОМИНДУЛАМ

